
Shri Kartikeya Ashtottarashatanama Stotram

શ્રીકાર્તિકેયાષ્ટોત્તરશતનામસ્તોત્રમ્ 

ધ્યાનમ્ -
સિન્દૂરારુણકાન્તિમિન્દુવદનં કેયૂરહારાદિભિઃ
દિવ્યૈરાભરણૈર્વિભૂષિતતનું   સ્વર્ગસ્ય સૌખ્યપ્રદમ્ ।

અમ્ભોજાભયશક્તિકુક્કુટધરં રત્નાઙ્ગરાગાંશુકં
સુબ્રહ્મણ્યમુપાસ્મહે પ્રણમતાં ભીતિપ્રણાશોદ્યતમ્॥

અથ સ્તોત્રમ્ ।
વિશ્વામિત્રસ્તુ ભગવાન્ કુમારં શરણં ગતઃ ।
સ્તવં દિવ્યં સંપ્રચક્રે મહાસેનસ્ય ચાપિ સઃ॥ ૧॥
અષ્ટોત્તરશતનામ્નાં શ‍ૃણુ ત્વં તાનિ ફાલ્ગુન ।
જપેન યેષાં પાપાનિ યાન્તિ જ્ઞાનમવાપ્નુયાત્॥ ૨॥
ત્વં બ્રહ્મવાદી ત્વં બ્રહ્મા બ્રહ્મબ્રાહ્મણવત્સલઃ ।
બ્રહ્મણ્યો બ્રહ્મદેવશ્ચ બ્રહ્મદો બ્રહ્મસઙ્ગ્રહઃ ॥ ૩॥
ત્વં પરં પરમં તેજો મઙ્ગલાનાં  ચ મઙ્ગલમ્  ।
અપ્રમેયગુણશ્ચૈવ મન્ત્રાણાં મન્ત્રગો ભવાન્॥ ૪॥
ત્વં સાવિત્રીમયો દેવઃ સર્વત્રૈવાપરાજિતઃ ।
મન્ત્રઃ સર્વાત્મકો દેવઃ ષડક્ષરવતાં વરઃ॥ ૫॥
ગવાં પુત્રઃ સુરારિઘ્નઃ સમ્ભવો ભવભાવનઃ ।
પિનાકી શત્રુહા ચૈવ કૂટઃ સ્કન્દઃ સુરાગ્રણીઃ॥ ૬॥
દ્વાદશો ભૂર્ભુવો ભાવી ભુવઃપુત્રો નમસ્કૃતઃ ।
નાગરાજઃ સુધર્માત્મા નાકપૃષ્ઠઃ સનાતનઃ॥ ૭॥
હેમગર્ભો મહાગર્ભો જયશ્ચ વિજયેશ્વરઃ ।
ત્વં કર્તા ત્વં વિધાતા ચ નિત્યોઽનિત્યોઽરિમર્દનઃ॥ ૮॥

મહાસેનો મહાતેજા વીરસેનશ્ચમૂપતિઃ ।
સુરસેનઃ સુરાધ્યક્ષો ભીમસેનો નિરામયઃ॥ ૯॥
શૌરિર્યદુર્મહાતેજા વીર્યવાન્ સત્યવિક્રમઃ ।
તેજોગર્ભોઽસુરરિપુઃ સુરમૂર્તિઃ   સુરોર્જિતઃ  ॥ ૧૦॥
કૃતજ્ઞો વરદઃ સત્યઃ શરણ્યઃ સાધુવત્સલઃ ।
સુવ્રતઃ સૂર્યસઙ્કાશો વહ્નિગર્ભો રણોત્સુકઃ॥ ૧૧॥
પિપ્પલી શીઘ્રગો રૌદ્રિર્ગાઙ્ગેયો  રિપુદારણઃ ।
કાર્તિકેયઃ   પ્રભુઃ ક્ષાન્તો નીલદંષ્ટ્રો  મહામનાઃ॥ ૧૨॥
નિગ્રહો નિગ્રહાણાં ચ નેતા ત્વં દૈત્યસૂદનઃ ।
પ્રગ્રહઃ પરમાનન્દઃ ક્રોધઘ્નસ્તારકોઽચ્છિદઃ॥ ૧૩॥
કુક્કુટી બહુલો વાદી કામદો ભૂરિવર્ધનઃ ।
અમોઘોઽમૃતદો હ્યગ્નિઃ શત્રુઘ્નઃ સર્વબોધનઃ॥ ૧૪॥
અનઘો હ્યમરઃ શ્રીમાનુન્નતો હ્યગ્નિસમ્ભવઃ ।
પિશાચરાજઃ સૂર્યાભઃ શિવાત્મા ત્વં સનાતનઃ॥ ૧૫॥
એવં સ સર્વભૂતાનાં સંસ્તુતઃ પરમેશ્વરઃ ।
નામ્નામષ્ટશતેનાયં વિશ્વામિત્રમહર્ષિણા  ॥ ૧૬॥
પ્રસન્નમૂર્તિરાહેદં   મુનીન્દ્ર વ્રિયતામિતિ ।
મમ ત્વયા દ્વિજશ્રેષ્ઠ સ્તુતિરેષા વિનિર્મિતા  ॥ ૧૭॥
ભવિષ્યતિ મનોભીષ્ટપ્રાપ્તયે પ્રાણિનાં ભુવિ ।
વિવર્ધતે કુલે લક્ષ્મીસ્તસ્ય યઃ પ્રપઠેદિમમ્॥ ૧૮॥
ન રાક્ષસાઃ પિશાચા વા ન ભૂતાનિ ન ચઽઽપદઃ ।
વિઘ્નકારીણિ તદ્ગેહે યત્રૈવં સંસ્તુવન્તિ મામ્॥ ૧૯॥
દુઃસ્વપ્નં ન ચ પશ્યેત્સ બદ્ધો મુચ્યેત બન્ધનાત્ ।
સ્તવસ્યાસ્ય પ્રભાવેણ દિવ્યભાવઃ પુમાન્ભવેત્॥ ૨૦॥
॥ ઇતિ શ્રીસ્કન્દમહાપુરાણે માહેશ્વરખણ્ડાન્તર્ગતે
કુમારિકાખણ્ડે શ્રીકાર્તિકેયાષ્ટોત્તરશતનામસ્તોત્રં   સમ્પૂર્ણમ્॥

